
GOUVÈNÈ ADJWEN DUFFY FÈ YON SÈL AVÈK PWOKIRÈ DISTRI KONTE ONEIDA, SCOTT MCNAMARA, AK 
OFISYÈL LAPOLIS POU SIPÒTE PWOPOZISYON GOUVÈNÈ CUOMO POU AGRANDI BAZ DONE ADN  

(DNA DATABANK )ETA NEW YORK 
 

Yon Moun ki te Viktim nan Krim Fè yon Sèl avèk Ofisyèl Konte Oneida pou Diskite sou Fason 
Agrandisman sa an Pral Pi byen Pwoteje Nouyòkè yo  

Jodi a, Gouvènè Adjwen Robert J. Duffy te fè yon sèl avèk Pwokirè Distri Konte Oneida, Scott McNamara 
ak ofisyèl lapolis yo pou montre sipò yo pou pwopozisyon Gouvènè Andrew M. Cuomo pou ogmante Baz 
Done ADN eta a, ki pran ede rezoud plis krim, bay jistis pou viktim yo, epi blanchi Nouyòkè ki inosan yo. 
Gouvènè Adjwen an ak Pwokirè Distri a te fè yon sèl nan konferans pou laprès Oneida County Child 
Advocacy Center Cherif Rob Maciol, Chèf Lapolis Utica, Mark K. Williams, Direktè Child Advocacy Center, 
Richard Ferrucci, ak Nancy Green, ki viktim nan krim, te òganize.  
 
Gouvènè Adjwen Duffy di konsa, “Lè Gouvènè Cuomo te bay detay sou pwopozisyon Bidjè Egzekitif la 
mwa pase, li t devwale pwochen etap yo nan plan li a pou bati yon New York tounèf. Plan li pou 
ogmante Baz Done ADN eta a pral fè chanjman nan sistèm jistis kriminèl nou an. Pandan karyè mwen 
nan lapolis la, mwen te wè plizyè ka kote prèv ADN te fè yon diferans – pou blanchi moun yo sispèk ki fè 
krim, pou idantifye moun ki responsab pou krim yo, epitou pou bay viktim yo soulajman ak yon mezi 
jistis. Mwen pa kapab imajine pou kisa yon moun ta vle anpeche yo itilize yon zouti puisan konsa nan 
tout posiblite li.” 
 
Pwokirè Distri McNamara di konsa, “Ogmantasyon Baz Done ADN pral amelyore onètete sistèm jistis 
kriminèl la lè li ede ofisyèl lapolis yo rezoud krim, lage moun ki inosan yo, epi retire dout nan ka kote li 
pa twò fasil pou idantifye moun ki fè zak kriminèl yo. Mwen sipòte pwojè sa a toutbon.” 
 
Cherif Maciol di konsa, “Agrandisman Baz Done ADN nan ta ka yon gwo avansman pou lapolis. ADN ede 
ofisye yo rezoud krim yo avèk plis efikasite lè li devwale vrè idantite moun ki responsab pou yon krim 
pandan l ap elimine lòt sispèk yo anmenmtan. Antan Cherif Konte Oneida, mwen sipòte pwopozisyon 
Gouvènè a pou agrandi Baz Done ADN New York.” 

Chèf Williams di konsa, “Souvan yo rele ADN anprent 21yèm syèk la. Se yon zouti puisan ki kapab ede 
ofisyèl lapolis yo avèk ka ki pa rezoud yo – ansasinay, kadejak, vòl, ak vòl ki fèt avèk zam – ki pa t rezoud 
pandan plizyè ane. Mwen sipòte pwopozisyon Gouvènè a san kondisyon.” 
 
Direktè Ferrucci di konsa, “Syans jidisyè ADN vin yon zouti ki puisan ak pi itil nan ankèt y ap fè sou 
eksplwatasyon seksyèl resous nou pi renmen an, timoun nou yo. Nou gen bon mwayen pou pwoteje 
viktim sa yo, epitou pou trennen delenkan yo nan lajistis. Agrandisman egzijans pou ajoute tout moun ki 
kondane pou yon krim pou soumèt yon echantiyon ADN yo pou mete nan Baz Done AND Eta New York 
se yon gwo pa annavan.” 
 
Nancy Green di konsa, “Apre mwen te viktim yon kadejak, mwen pa t kapab bay lapolis detay ki ta ka 
pèmèt yo arete delenkan mwen an. Kidonk, mwen te bay detay ki pa t kòrèk. Prèv ADN kapab ede asire 
pa gen anyen, sof lasyans, ki detèmine si yon moun koupab oswa inosan. Men pou kisa pou nou pale sou 
si yon moun koupab oswa inosan lè nou ta dwe pale vrèman sou mwayen pou nou pa kite krim yo fèt 
anvan? Teknoloji ADN gen posiblite pou pa kite plis Nouyòkè menm vin viktim nan krim. Se yon solisyon 
ki senp pou yon pwoblèm ki konplike – epi konbyen fwa nan lavi a nou kapab di nou kapab fè sa?” 
 
Epoutan, Eta New York dwe rekonèt tout posiblite Baz Done ADN, paske lwa eta a pèmèt yo fè 
prelèvman ADN sèlman nan 48 pousan delenkan ki kondane pou krim dapre Lwa Penal. Pou kounye a, 
nenpòt moun yo kondane pou yon krim oswa pou youn nan 36 deli dapre Lwa Penal dwe bay yon 
echantiyon ADN. 
 
Pwopozisyon Gouvènè a ta egzije pou yo pran echantiyon ADN sou nenpòt moun yo kondane pou tout 
deli dapre Lwa Penal, ak pou nenpòt krim dapre lòt lwa eta a, tankou krim yon moun fè si l ap kondi 
machin pandan li sou dapre Lwa sou Veyikil ak Sikilasyon Machin, mechanste grav sou bèt dapre Lwa 
Agrikilti ak Mache, ak zak medikaman sou preskripsyon dapre Lwa sou Sante Piblik. 
 
Yo te kreye Baz Done a nan ane 1996. Depi lè sa a, prèv ADN te ede pwokirè yo rezoud plis pase 2,700 
krim, epitou yo te blanchi 27 Nouyòkè, tankou 35 kondanasyon ak yon moun yo te blanchi nan Konte 
Oneida. 
 
Sekretè Adjwen New York pou Sekirite Piblik, Elizabeth Glazer, di konsa:  “Chak jou, n ap tann pou 
ogmante Baz Done ADN eta a, yon lòt dosye difisil rete la san solisyon, yon moun yo mal kondane chita 
nan prizon, epi nou riske youn nan manm fanmi nou yo vin viktim yon krim ki te ka evite. Kijan nou 
konnen sa? Paske nou gen prèv ki montre chak fwa nou te ogmante Baz Done yo, nou te rezoud plis 
krim. Se yon bagay ki senp.” 
 
Dènye ogmantasyon nan ane 2006 la, ki te fè kèk deli vin kalifye pou ADN pou premye fwa, te montre 
kijan kriminèl yo pa espesyalize. Delenkan nivo ba jodi a se souvan kriminèl vyolan demen:  

• Echantiyon ADN yo pran sou moun ki kondane pou deli ti vòl te asosye avèk 965 krim, 
ansanm avèk 51 ansasinay, 222 kadejak, 117 vòl, ak 407 vòl avèk zam.    

• Epitou, echantiyon ADN yo pran sou moun ki kondane pou vyolasyon kriminèl dezyèm 
degre te asosye avèk 30 ansasinay, 110 kadejak ak 121 vòl, pami lòt krim yo. 

 
Done yo genyen nan Divizyon Sèvis Jistis Kriminèl (DCJS) eta a montre tou kijan delenkan yo ki asosye 
avèk krim dapre Baz Done ADN te gen twa (3) kondanasyon anvan pou zak ki pa kalifye pou pran ADN 
anvan yo te kondane pou zak ki te fè yo pran echantiyon ADN. Anpil deli nivo ba ki lakòz yo pran ADN 
vini anvan krim vyolan: 

• 27 pousan moun ki kondane pou itilizasyon yon veyikil san otorizasyon jwenn 
arestasyon yo annapre pou yon zak kriminèl vyolan nan senk (5) ane ki vini apre 
kondanasyon yo pou deli a.  

• 21 pousan moun yo kondane pou twa (3) lòt deli – vyolasyon kriminèl twazyèm degre, 
mechanste kriminèl katriyèm degre, ak vòl sèvis – jwenn arestasyon yo annapre tou pou 
yon zak kriminèl vyolan nan senk (5) ane ki vini apre yo kondane yo pou youn nan krim 
sa yo. 

 
Prelèvman yon echantiyon ADN se pa yon pwosesis chirijikal: delenkan ki kondane yo fwote andedan jou 
yo avèk yon tanpon. Answit, Sant Ankèt Kriminèl Lapolis Eta New York konvèti sibstans sa a an yon 
pwofil nimerik, ki sitou inik pou delenkan an. Yo itilize pwofil la sèlman pou asosye delenkan ki kondane 
yo avèk prèv yo jwenn nan yon sèn krim, epitou yo asosye krim ki ka konsène menm delenkan an. Yo pa 
kapab itilize pwofil la pou okenn lòt objektif, epitou pwofil la pa kapab idantifye nenpòt bagay sou ras, 
aparans, sante oswa konpòtman yon moun. 
 
Pwosesis yo chaje, teste ak asosye pwofil ADN yo avèk delenkan ki kondane yo asire anyen, sof lasyans, 
p ap afekte rezilta yon prèv. Yo pa konsève non, foto oswa dosye istwa kriminèl ki koresponn avèk pwofil 
ADN nan Baz Done a, epitou DCJS, ajans ki konfòme idantite a depi yo jwenn yon prèv, pa gen aksè nan 
pwofil ADN yo konsève nan Baz Done a. Epitou, depi yo detèmine yon prèv ADN, yo fè tès konfimasyon 
an pou asire si li egzat anvan laboratwa lokal ak anplwaye lapolis resevwa notifikasyon sou sa.  
 
San Ankèt Kriminèl Lapolis Eta New York ki nan Albany kapab travay sou 10,000 echantiyon ADN yo pran 
sou delenkan ki kondane yo chak mwa. Pwopozisyon Gouvènè a pou ogmantasyon an ap pote total la a 
mwens pase 7,000 pa mwa, epitou li p ap lakòz yon reta. 
 
Si yo adopte pwopozisyon Gouvènè a, pwopozisyon an ta vin anvigè nan dat 1ye oktòb 2012, epi li pa ta 
retwo-aktif. Answit, pwopozisyon an pa ta aplike pou timoun ki konsène nan zafè Tribinal Fanmi oswa 
delenkan jèn yo. 

Eta New York te lanse yon sitwèb dinamik kòm pati kanpay Gouvènè a pou bati yon New York tounèf, 
epitou pou toujou bay sitwayen yo enfòmasyon sou pwojè enpòtan eta a. Pou jwenn plis enfòmasyon, 
ale nan sitwèb www.NYGetInvolved.com, epi antre nan konvèsasyon #DNAStopsCrime. 

